
Mwy o swyddi ar eu ffordd i Lannau Dyfrdwy

Croesawodd Rhodri Morgan, Prif Weinidog y Cynulliad Cenedlaethol, y newyddion heddiw y 
bydd bron i gant o swyddi newydd yn cael eu creu yng Nglannau Dyfrdwy yng ngogledd-
ddwyrain Cymru o ganlyniad i fuddsoddiad gwerth £1.75 miliwn gan Mainetti (UK) Cyf, sy’n 
cael ei gynorthwyo gan Gynulliad Cenedlaethol Cymru.

Dyma’r ail gyhoeddiad o swyddi ar gyfer Glannau Dyfrdwy yr wythnos hon, yn dilyn y 
newyddion ddoe fod y Cynulliad yn cynnig cymorth grant i greu 34 o swyddi newydd yng 
nghyfleuster cynhyrchu bwyd Dailycer yng Nglannau Dyfrdwy.

Mae gan Mainetti ffatrïoedd ledled y byd, a hwy yw’r cwmni mwyaf yn Ewrop ym maes 
cynhyrchu prennau hongian dillad. Ceir dillad a wneir ar gyfer rhai o enwau manwerthu 
enwocaf y byd yn hongian ar gynnyrch y cwmni. Bydd y buddsoddiad hwn gan Mainetti yn ei 
ffatri yng Nglannau Dyfrdwy yn cynnwys adeiladu estyniad warws mawr a fydd nid yn unig yn 
creu bron i 100 o swyddi newydd, ond hefyd yn diogelu’r swyddi presennol yno. Mae’r 
Cynulliad yn helpu i gyllido’r buddsoddiad drwy ei gynllun grant Cymorth Rhanbarthol Dewisol.

Dywedodd Rhodri Morgan, Prif Weinidog y Cynulliad, sydd nawr â chyfrifoldeb arbennig am 
Ogledd Cymru: "Mae’r newyddion hwn yn hwb sylweddol arall i economi gogledd-ddwyrain 
Cymru. Mae’n dilyn yn fuan ar ôl pecyn gwerth £19.5 miliwn o gymorth ariannol gan y 
Cynulliad ar gyfer y prosiect awyrennau jymbo A3XX anferthol ym Mrychdyn; cymorth i 
fuddsoddiad gwerth £13 miliwn gan Canadian Pizza i greu 230 o swyddi newydd yng 
Nglannau Dyfrdwy; a grantiau i gynorthwyo Nice-Pak i greu 140 o swyddi newydd yn y Fflint. 
Rwyf wrth fy modd bod y Cynulliad wedi chwarae rhan bwysig unwaith eto i ddenu’r 
buddsoddiad diweddaraf hwn i’r ardal.

"Drwy sicrhau’r prosiect hwn, rwy’n gwybod fod y ffatri yng Nglannau Dyfrdwy wedi curo 
cystadleuaeth ryngwladol gref oddi wrth ffatrïoedd eraill y cwmni. Mae hyn yn arwydd o hyder 
yn y gweithlu lleol yng Nglannau Dyfrdwy, ac rwyf yn dymuno bob llwyddiant i’r cwmni wrth 
iddo ehangu."

 Nodiadau i Olygyddion

 1. Cyhoeddodd y Cynulliad ym mis Ebrill ei fod yn cynnig Cymorth Rhanbarthol Dewisol i Nice-
Pak greu 140 o swyddi yn y Fflint mewn buddsoddiad gwerth £3.5 miliwn.



2. Ym mis Awst, cyhoeddodd y Cynulliad Gymorth Rhanbarthol Dewisol ar gyfer buddsoddiad 
gwerth £13 miliwn gan Canadian Pizza yng Nglannau Dyfrdwy, gan greu 230 o swyddi newydd.

3. Ym mis Medi, cytunwyd ar becyn o gymorth ariannol gwerth cyfanswm o £19.5 miliwn dros 
gyfnod o bedair blynedd rhwng y Cynulliad a BAE SYSTEMS, gan ddiogelu’r 3000 o swyddi 
sydd yno ar hyn o bryd, a chreu lleiafswm o 1700 o swyddi newydd ym Mrychdyn.

4. Cyhoeddwyd yr wythnos hon bod Dailycer yn buddsoddi gwerth £4.5 miliwn yng Nglannau 
Dyfrdwy, gyda chymorth y Cynulliad. Bydd y buddsoddiad hwn yn creu 34 o swyddi newydd, 
ac yn diogelu’r 34 swydd sydd yno’n barod.

